Коми Республикаӧс пыртӧма Россияын санитарнӧй авиация сӧвмӧдӧм серти пилотнӧй проектӧ 

Россия Федерацияса Веськӧдлан котырын артмӧдӧма ведомствокостса комиссия, кодлы тшӧктӧма лӧсьӧдны мероприятиеяс, сы лыдын медицинскӧй кадръяс дасьтӧм да сынӧд суднояс колана медицина оборудованиеӧн могмӧдӧм.

Пилотнӧй проектӧ пыртӧма 5 дінму: Коми Республика, Саха Республика (Якутия), Войвыв Осетия - Алания Республика, Воронеж да Свердловск обласьтъяс. Санитарнӧй авиация система лӧсьӧдан комиссиялӧн уджалан группаӧ пырис Коми Республикаса йӧзлысь дзоньвидзалун видзан министр Ярослав Бордюг.

“Санавиация сӧвмӧдан уджтас примитӧм бӧрын ми виччысям, мый миян республикаын лоас выльмӧдӧма пациентъясӧс нуан-ваян авиация парк, водзӧ кутасны стрӧитны сьӧкыда воӧдчан олан пунктъясын вертолёт площадкаяс, бурджыка лоас могмӧдӧма Катастрофа медицина шӧрин, а сідзжӧ бурмас эновтны позьтӧм медицина отсӧг сетан транспорт, сы лыдын ӧдйӧджык позяс вайны эновтны позьтӧм медицина отсӧг сетӧм вылӧ препаратъяс да мукӧд медицина груз республикалӧн ылысса районъясӧ”, - юӧртіс Ярослав Бордюг.

Министр сідзжӧ пасйис, мый санитарно-авиационнӧй медицина отсӧгӧн могмӧдсьӧны Коми Республикаса 52 олан пункт да Киров, Архангельск обласьтъясса, Ненецкӧй, Ямало-Ненецкӧй, Ханты-Мансийскӧй автономия кытшъясса административнӧй шӧринъясысь ылысмӧм районъяс. Таысь кындзи, коланлун дырйи отсӧгӧн могмӧдсьӧны Войвывса ичӧт лыда вужвойтырлӧн кочуйтысь йӧз. 2012 воын санитарнӧй авиация отсӧгсӧ сетӧма 280 пациентлы.  

